
Äntwert vum Här Inneminister, Léon Gloden, op d’parlamentaresch Fro n°1974 vum 25. 
Februar 2025 vum honorabelen Deputéierte Marc Goergen zum Sujet « effectifs de la Police 
grand-ducale ». 

Fro 1: Wéi vill Polizist:innen waren den 1te Januar 2025 bei der Police agestallt, opgedeelt nom ziville 
Beräich an no Polizisten "um Terrain"? 

Den 1. Januar 2025 huet sech de Police-Effektiv op 3241 Beamte belaf, wouvun der 2505 Polizisten/innen 
"um Terrain" sinn a 736 Beamten am Zivilkader. 

Zenter November 2023 ziele mir e Plus vu 54 Léit am Service de police judiciaire: 29 Polizisten a 25 
Zivilisten, dorënner Spezialisten an der Cyber- an an der Finanzkriminalitéit. 

Fro 2 : Wéi vill vun de 34 Kommissariater si physesch 7 Deeg op 7 ronderëm d'Auer fir de Bierger op? 

Vun all de Kommissariater funktionéieren der 13 ronderëm d’Auer. Dëse Fonctionnement garantéiert de 
Bierger, dass si kënne 7 Deeg op 7 a 24 Stonnen am Dag empfaange ginn a gehollef kréien. D’Bierger 
kënnen zu all Zäit op Rendez-vous empfaange ginn, esou dass d’operationell Prioritéite an d’Missiounen 
vun den Unitéite weiderhi garantéiert sinn. 

Am Kommissariat Gare-Hollerech an der Stad wäert ab Mee/Juni 2025 och ee Fonctionnement ronderëm 
d’Auer assuréiert ginn. Och d’Kommissariat vun Ettelbréck wäert vum 1. Mee 2025 un 7 Deeg op 7 a 24 
Stonnen am Dag fonctnéieren, mat enger méi staarker Besetzung wärend de Jours ouvrables (am Verglach 
zu nuets oder dem Weekend). 

D’Informatiounen zu den Ëffnungszäite fënnt een um Internet-Site vun der Police an och op den 
Informatiounsschëlder vun de Kommissariater selwer. 

Fro 3 : Kann de Minister bestätegen oder widderleeën, dass verschidde Kommissariater nach ëmmer 
personell ënnerbesat sinn (ouni strategesch oder taktesch Informatiounen ze verroden)? 

D’Effektiver vun de 34 Kommissariater sinn an deene leschten 3 Joer ëm 10% op eng ronn 900 
Polizisten/innen gewuess. 

Den aktuelle Police-Effektiv ass esou organiséiert, dass de Fonctionnement vun all Kommissariat 
garantéiert ass an d’Police-Missiounen am Déngscht vum Bierger ausgefouert kënne ginn. Dëst huet awer 
en Impakt op den Aarbechtspensum vun de Beamten. Verschidde Kommissariater hunn am Verglach zu 
aneren eng gréisser Belaaschtung doduerch, dass e méi groussen Territoire oder eng gréisser Populatioun 
couvréiert gëtt . Deemno musse méi Affären traitéiert ginn a méi Spezial-Déngschter assuréiert gi bei 
lokalen, regionalen oder nationalen Evenementer. 

D‘Verdeelung vun den Effektiver dréit aktuell deenen Ënnerscheeder Rechnung, mee et ass noutwendeg 
nach weider ze recrutéieren an déi néideg Kandidaten ze fannen, déi d‘Grondausbildung an der Police-
Schoul ofschléissen, fir d’Belaaschtung vun de Police-Beamten ze reduzéieren an d’Missiounen am 
Déngscht vum Bierger ze optimiséieren. 

Fro 4: Ass séchergestallt, dass an all Regioun, wou ee Kommissariat ass, ëmmer op mannst véier 
Polizist:innen zu all Auerzäit disponibel sinn? 
 
Jo. An de 4 Police-Regioune schaffen zu all Auerzäit däitlech méi wéi 4 Polizisten/innen am Déngscht vum 
Bierger. Dës kënnen zousätzlech duerch National-Unitéiten, déi um Territoire vun deene 4 Regiounen hier 
Missiounen erfëllen, verstäerkt ginn. Dat sinn zum Beispill de Service de Police judiciaire, d’Unité de la 
Police de la route an d’Unité de garde et d’appui opérationnel. 
 
Zousätzlech sinn Agente vun der Unité de Police locale um Terrain. Dës Unitéit erméiglecht eng verstäerkt 
Police-Präsenz am ëffentleche Raum an eng méi grouss Proximitéit tëscht den Police-Beamten an der 
Populatioun. Am Laf vun de sechs éischte Méint vum Pilotprojet zu Esch an an der Stad Lëtzebuerg 
konnten esou 1.650 zousätzlech Patrullen duerch déi lokal Police gemaach ginn. Dëst huet dozou gefouert, 
dass d'Police-Beamten aus de lokale Kommissariater sech op aner Missioune konzentréiere konnten. Dëse 
Projet wäert deemnächst ausgeweit ginn. De Projet de loi ass am Regierungsrot vum 7. Mäerz 2025 ugeholl 
ginn.  
 
 

Lëtzebuerg, den 24. Mäerz 2025 
Den Inneminister 
(s.) Léon GLODEN 

 




